
Səfir Brayza:  Çox sağ olun. Gecikdiyimə görə üzr istəyirəm. Xarici İşlər 

Nazirliyində imzalanma mərasimində iştirak edirdim və sənədi yekunlaşdırmaq 

üçün bir qədər əlavə vaxt lazım oldu.   

 

Bu otaq artıq mənim xoşuma gəlməməyə başlayır, çünki ikinci dəfədir ki, sevdiyim 

təyinatı başa vurarkən eyni məkanda sizlərlə söhbət edirəm. Mən o vaxt Minsk 

Qrupundakı fəaliyyətimi başa vurduqdan sonra sizlərlə keçirdiyim mətbuat 

konfransını çox bəyənmişdim və ümid edirəm ki, bu da maraqlı olacaqdır.  

 

Bu ilin ötən 11 ayı ərzində mənim nöqteyi-nəzərimdən əldə olunmuş nailiyyətlər, 

nəticələr və hələ də mövcud olan çətinliklər barəsində qısa məlumat vermək üçün 

bir neçə dəqiqə vaxtınızı almaq istərdim.   

 

Ötən il mən Vaşinqtonu tərk etməzdən əvvəl, dünən axşam Azad Fikir 

Universitetindəki həmkarlar və dostlarla da bu barədə danışırdıq, Vaşinqtondan 

olan bəzi dostlarımla birlikdə oturub mənim Azərbaycandakı fəaliyyətim zamanı 

nəyin əldə oluna biləcəyi barədə söhbət edirdik. Mənim dostlarım və həmkarlarım 

təklif etdilər ki, realist olmaq lazımdır, çünki həmin vaxt bizim əlaqələrimiz gərgin 

idi və mən ən yaxşı halda ABŞ-Azərbaycan arasındakı əlaqələrin xarakterini 

yaxşılaşdıracağımıza ümid edə bilərdim.   

 

Təvazökarlıqla qeyd etmək istərdim ki, birlikdə biz ABŞ-Azərbaycan 

əlaqələrindəki inamın bərpa olunması, eləcə də tərəfdaşlıq və ya strateji tərəfdaşlıq 

hissinin deyil, eyni zamanda ölkələrimiz arasında dostluq münasibətlərinin bərpa 

olunması istiqamətində çox yaxşı işlədik. Bizim ikitərəfli əlaqələrimizin normal 

vəziyyəti bu cür olmalıdır, çünki biz dostuq və bizim çox əhəmiyyətli ortaq strateji 

maraqlarımız var. Biz normal vəziyyətə qayıtmağa müvəffəq olduq ona görə yox 

ki, mən nə isə etdim, bu mənim səfirlikdəki komandamın və sizlərin hər birinizin -- 

təkcə jurnalistlərin deyil, ölkənin hər bir yerində yaşayan azərbaycanlıların 

göstərdiyi inanılmaz dərəcədə isti münasibəti və əməkdaşlıq əhvalı sayəsində baş 

tutmuşdur.  

 

Bu mənim bu vaxta qədər çalışdığım ən çox zövq aldığım, ən çətin və ən asan işim 

olmuşdur. Nə üçün çətin olduğu aydındır, lakin nə üçün asan olduğunu da bundan 

əvvəl qeyd etdim. Bizim səfirlikdə çox gözəl işçi heyətimiz var, onlar bu 



tərəfdaşlığa son dərəcə sadiqdirlər və bu bizim üstünlüyümüzün təminatıdır ki, 

birlikdə biz bütün azərbaycanlı dostlarımıza birlikdə nəyə nail ola biləcəyimizi 

göstərə bildik.  

 

Bizim üzərində çalışdığımız istənilən bir məsələdə səfirliklə bərabər Azərbaycan 

tərəfindən həmişə, hər zaman bir dost tərəfdaşımız olmuşdur; onlar istər bizim 

Azərbaycan tərəfdən olan media həmkarlarımız, istər hökumət rəsmiləri, istər 

vətəndaş cəmiyyəti və ya sadə azərbaycanlılar olmuşlar.  

 

Bəs ötən 11 ay ərzində nəyə nail olmuşuq? Mən həmişə Azərbaycanla olan 

əlaqələrimizi bizim müəyyən etdiyimiz üç strateji maraq – təhlükəsizlik, enerji və 

daxili islahatlar - üzərində qurulmuş siyasətimizə uyğun olaraq nəzərdən keçirməyi 

üstün tuturam.   

 

Təhlükəsizlik sahəsində biz hər iki ölkənin hərbçiləri arasında təkcə əlaqələrin 

bərpasına deyil, eyni zamanda bir sıra böyük əməkdaşlıq proqramlarının 

başlanmasına nail olduq. Biz eyni zamanda yeni bir sahədə Xəzər Dənizindəki 

əhəmiyyətli enerji infrastrukturunun təbii fəlakətlərdən və ya [eşidilmir] mühafizə 

edilməsi istiqamətindəki əməkdaşlığı da sürətləndirmişik. Biz Xəzər Dənizinə 

nəzarət edən, problem yarada biləcək hər hansı gəmi və ya qayığı müəyyən edə və 

onu saxlaya bilən Sərhəd Mühafizəsinin formalaşdırılmasına yardım sahəsində 

Azərbaycanla olan əməkdaşlığımızın əsas hissəsini tamamlamışıq. Biz həm 

Əfqanıstana olan daşınmalar, həm də quru yolu üzrə Əfqanıstanla bağlı həyata 

keçirdiyimiz əməkdaşlığı gücləndirdik və daha da dərinləşdirdik.    

 

Son dövrlərdə hər il ABŞ təyyarələri Azərbaycan üzərindən keçərək Əfqanıstana 

5,000 qeyri-döyüş hərbi uçuşları həyata keçirmişlər. Bu dövrdə təxminən 100,000-

dən çox ABŞ əsgəri Azərbaycan üzərindən uçmuşdur. Təəssüf ki, onların burda 

dayanmaq və bu gözəl ölkədən zövq almaq imkanları olmamışdır. Bizim 

əsgərlərimiz tərəfindən istifadə edilən bütün qeyri-hərbi ləvazimatların üçdə-

birindən çox hissəsi, yanacaq, paltar və ərzaq Bakıdan keçərək Əfqanıstana 

çatdırılır. Yəni təyyarə vasitəsilə daşınmaya əlavə olaraq quru yolu ilə Bakı limanı 

vasitəsilə.  

 

Beləliklə Azərbaycan Əfqanıstandakı əməliyyatları dəstəkləməklə son dərəcə vacib 

daşınma marşrutuna çevrilmişdir və bu marşrut indi Azərbaycan üçün əhəmiyyətli 

iqtisadi üstünlüyü təmin edir.   

 

Nəhayət, təhlükəsizlik sahəsində, ayındır ki, burada bizim Dağlıq Qarabağ 

münaqişəsinin sülh və ədalətli həllinə olan sadiqliyimizdən vacib heç bir məsələ 



ola bilməz. Bu istiqamətdə bu il baş vermiş əsas hadisə iyun ayında, iyunun 25-də 

prezidentlərin Rusiyanın Kazan şəhərində keçirdikləri görüş olmuşdur. Şəxsən mən 

hesab edirəm ki, bu son dərəcə vacib görüş olmuşdur və bu prosesin ləngiməsinə 

deyil, əksinə hər iki tərəf, xüsusən də Azərbaycan üçün həlledici əhəmiyyət kəsb 

edən bəzi məsələlərə aydınlıq gətirilməsinə imkan vermişdir. Mən həqiqətən də 

inanıram ki, bu aydınlaşdırılma sayəsində prezidentlərin yenidən bir araya 

gəldikləri zaman irəliləyişin bərpa olunmasına yol açılmışdır və biz ümid edirik ki, 

bu yeni ildə tezliklə baş tutacaqdır.    

 

Əlbəttə ki, biz təkcə Təmas Xətti boyunca deyil, eyni zamanda hər iki cəmiyyətdə 

insanlar arasında inamın bərpa olunması istiqamətində həyata keçirilən 

tədbirlərinin artmasına ümid edirik.   

 

Həm mənim əvvəl Minsk Qrupunun Həmsədri kimi, həm də Səfir kimi fəaliyyət 

müddətimdə biz həmişə qeyd etmişik ki, münaqişənin hərbi yolla həlli mümkün 

deyil. Mən buna çox inanıram. Burada məsələ Azərbaycan və ya Ermənistanın, bu 

halda ən çox Azərbaycanın, bacarıqlı, şücaətli əsgərləri və güclü hərbi 

imkanlarının olub-olmaması deyil. Məsələ bunda deyil. Məsələ ondadır ki, bu 

münaqişəni həll etməyin yeganə yolu zorakılıq hərəkətləri/reaksiyası silsiləsinə və 

sonradan daha çox zorakılığa son qoymaqdır. Hər iki tərəf danışıqlar vasitəsilə 

münaqişənin ədalətli və sülh yolu ilə  həllinə nail olmadığı təqdirdə bu qeyri-

müəyyən müddətə qədər davam edəcəkdir.     

 

Bayaq qeyd etdiyim məsələnin o biri tərəfi ondan ibarətdir ki, hərbi həll yolunun 

olmamağı o deməkdir ki, status-kvo da yoxdur. Biz danışıqların uzandıqca 

uzanmasına imkan verə bilmərik, çünki hər iki tərəf tələb edir ki, danışıqlar 

vasitəsilə həllə nail olmaq üçün tərəqqi olmalıdır.    

 

Təhlükəsizliklə bağlı bu qədər.   

 

Söz verirəm ki, enerji və daxili islahatlar barəsində bu qədər çox danışmayacam. 

Lakin enerji sahəsində də bu il son dərəcə uğurlu olmuşdur. Son altı ilin böyük 

hissəsini istər Ağ Evdə və ya Dövlət Departamentində çalışdığım vaxtlarda mənin 

üzərində böyük əmək sərf etdiyim işlərdən biri Azərbaycanın təbii qazının Türkiyə 

vasitəsilə Avropa ölkələrinə ötürülməsini nəzərdə tutan anlaşmanın əldə olunması 

üçün Türkiyə və Azərbaycan tərəfinə və şirkətlərə bir araya gəlməkdə köməklik 

göstərmək olmuşdur. Altı il davam edən çətin danışıqlardan sonra oktyabr ayının 

25-də nəhayət ki, dönüş nöqtəsi olan böyük razılaşma əldə olundu. Mən hiss 

edirəm ki, növbəti aylarda və illərdə bu böyük saziş paketinin yol açdığı bir sıra 

qərarlar qəbul ediləcəkdir və onlar Azərbaycanın enerji sektoruna olan özəl və ya 



beynəlxalq investisiyaların təxminən iki dəfə artmasına və təbii qaz istehsalı və 

Avropaya nəqlinin tamamilə yeni dövrünün başlanmasına səbəb olacaqdır. Bu baş 

verdiyi halda Cənub Dəhlizi təkcə Cənubi Qafqazda deyil, eyni zamanda Avropada 

da mühüm və tarixi rol oynayacaqdır. Belə ki, Cənub Dəhlizi hər bir kəsin -- şirkət 

və ya ölkənin və yaxud şirkətlər və ya ölkələr qrupunun-- bizim Avropadakı 

dostlarımız və müttəfiqlərimizə olan təbii qaz təchizatını inhisarlaşdırmasına 

imkan verməyəcəkdir. Son nəticədə hər bir kəs bu inkişafdan faydalanacaqdır, 

hətta monopoliya mövqeyini qoruyub saxlamağa can atanlar da, çünki bundan 

sonra onlar daha çox rəqabət qabiliyyətli olmalıdırlar və buna görə də onlar daha 

effektiv və daha güclü şirkətlərə çevriləcəklər və sonda daha çox pul qazanacaqlar.         

 

Nəhayət demokratiya və bazar iqtisadiyyatı sahəsindəki nailiyyətlər və çətinliklər 

barəsində bir neçə kəlmə qeyd etmək istərdim. Bu çox mürəkkəb bir mənzərədir. 

Biz hamımız mənə, mənim hökumətimə, Qərbə qarşı demokratik islahatlar və 

insan haqlarındakı çatışmazlıqlarla əlaqədar edilən tənqidlərlə tanışıq və bu 

sahələrdə daha çox işlərin görülməsi lazımdır və mən ümid edirəm ki, bu işlər 

görüləcəkdir.  

 

Biz dəfələrlə öz düşüncələrimizi ictimaiyyət qarşısında bildirmişik və insanların 

açıq havada və ya bağlı məkanlarda öz fikirlərini sərbəst şəkildə ifadə edə 

bilmələri üçün imkan yaradılması istiqamətində fərdi qaydada işləmişik. Biz hər 

hansı yolla, istər jurnalistlər və ya etirazçılar olsun, öz fikrini ifadə etdiyinə görə 

həbs edilmiş hər bir kəsin tam ədalətli məhkəmə ilə təmin olunmasını, hökumətin 

onların bütün qanuni hüquqlarına hörmət etməsini və bu cür hallarda həbs edilmiş 

jurnalistlər və digər fəalların azad olunmasını tələb etmişik. Biz eyni zamanda 

mülkiyyət hüquqlarının təmin olunması, insanların şəxsi əmlakının məcburi 

qaydada özgəninkiləşdirilməsi zamanı qanunun tələblərinə tam əməl olunması 

istiqamətində daha çox irəliləyişin əldə edilməsinə ehtiyac olduğunu qəbul edirik.   

 

Bütün bu sahələr üzrə, eləcə də korrupsiyaya qarşı mübarizə istiqamətində biz 

birlikdə işləyirik.  

 

Lakin bu vəziyyəti tam əks etdirmir. Əgər biz ədalətli və səmimiyiksə onda baş 

vermiş yaxşı hadisələri də qeyd etməliyik. Eynulla Fətullayev azadlığa buraxıldı. 

Bu yaxınlarda Cabbar Savalanlı azad edildi. Düzdür, biz bir çox digər insanların da 

azadlığa buraxılmasını istəyirik, lakin bu nəticə üçün biz bir neçə ay gərgin əmək 

sərf etmişik; və ya cənab Fətullayevin işi ilə əlaqədar beynəlxalq ictimaiyyət 

hökuməti bu addımı atmağa, onu azad etməyə inandırmaq üçün bir neçə il səy 

göstərmişdir.  

 



 

İqtisadi sahədə təkcə ötən ildə deyil, son altı, yeddi və ya səkkiz ildə Azərbaycan 

hökumətinin bizim də dəstəklədiyimiz bir çox addımları atdığının şahidi olmuşuq.  

 

Bildiyiniz kimi ümum daxili məhsul və ya iqtisadiyyatın həcmi 2004-cü ildən bu 

vaxta qədər üç dəfə artmışdır. 2003-cü ildən bəri yoxsulluq göstəricisi rəsmi və 

özəl mənbələrin verdiyi məlumatlara əsasən 49 faizdən 9 faizə düşmüşdür. Hətta 

əgər siz desəniz ki, hökumətin hazırkı yoxsulluq həddi ilə bağlı təqdim etdiyi rəsmi 

statistika 100 faiz düzgün deyil və həqiqi göstərici 9 yox 18 faizdir, bu halda belə 

2003-cü ildəki 49 faizdən 18 faizə azalma da bu gün çox böyük əhəmiyyət kəsb 

edir.  

 

Nəhayət biz Azərbaycan hökumətindəki həmkarlarımızın diqqətinə iqtisadi artımın 

diversifikasiyasının vacib olduğunu və ölkənin gəlirinin artırılması üçün neft və 

təbii qaz istehsalına çox da arxayın olmaq lazım olmadığını çatdırırıq. İndi biz 

görürük ki, artım səviyyəsi neft və qaz sahəsindən qeyri-neft sektorlarına doğru 

dəyişir. Bu il neft və qaz sektorunda bir faizdən bir qədər artıq, 1.2 faiz artım 

müşahidə edilsə də, qeyri-enerji sektorundakı bu ilki artım 9 faizdən çox olmuşdur. 

Bütün bu qeyd etdiklərimi yekunlaşdıraraq bildirmək istəyirəm ki, bu ölkədə daha 

çox müsbət hadisələr baş verir, Azərbaycandan kənarda yaşayan bir çox insanların 

hiss etdiyindən də çox, xüsusilə də iqtisadi islahatlar sahəsində.    

 

Demokratiya və insan hüquqları sahəsində hələ çox işlər görülməlidir və biz bir 

sıra digər strateji maraqlarımız üzrə, enerji və təhlükəsizlik sahəsində böyük 

nailiyyətlər əldə etmişik.   

 

Bütün bu sahələr üzrə Azərbaycan bizim üçün vacib ölkədir və biz bu üç qrupa 

daxil olan maraqlarımızın hər biri üzrə eyni vaxtda işləməyə davam etməliyik.   

 

Diqqətinizə görə minnətdaram və indi böyük məmnuniyyətlə sizin suallarınızı 

cavablandırmağa hazıram. 

 

“Bizim Yol” Qəzetinin sualı:  [Tərcüməçi vasitəsilə].  Sualıma keçməzdən əvvəl 

sizi yaxından tanıyan bir insan kimi bu yaxınlarda ölkəni tərk edəcəyinizdən məyus 

olduğumu bildirmək istərdim.  

 

Cənab Səfir, mənim sualım ölkədəki demokratiyanın vəziyyəti barəsindədir. 

Bildiyiniz kimi bizim hökumət Putinin suveren demokratiya modelini tətbiq edir. 

Rusiyada baş verən son hadisələr bu modelin yanlış olduğunu sübut etdi.  

 



Sualım ondan ibarətdir ki, əgər bizim hökumət xalq demokratiyasına keçərsə və 

bizim xalqımız daha fəal olarsa, əgər Amerikanın Azərbaycandakı arzusu 

reallaşarsa Birləşmiş Ştatlar bu cür fəaliyyətləri dəstəkləyərmi?   

 

Səfir Brayza: Birləşmiş Ştatlar azərbaycanlıların və bütün insanların hüquqlarını, 

ümumbəşəri insan haqlarını, o cümlədən sərbəst toplaşmaq və ifadə azadlığını 

dəstəkləyir. Lakin biz inqilabı dəstəkləmirik və ya onun yayılmasına cəhd 

göstərmirik. İnqilabların əvvəlcədən gözlənilməsi mümkün olmayan nəticələri olur 

və çox vaxt qanunun aliliyi prinsipinə uyğun olmayan yollarla həyata keçirilir.    

 

Şəxsən mən düşünmürəm ki, Azərbaycanda Ərəb Oyanışına oxşar olan və ya hər 

hansı Azərbaycan Oyanışının baş verməsi ehtimalı vardır. Düşünmürəm ki, Tunis 

və ya Misirdə olan amillər burada da vardır, xüsusən də insanları bu cür 

ümidsizliyə düçar edən iqtisadi amillər. Misir və Tunisdəki inqilabçıların 

əksəriyyəti iqtisadi çarəsizliklə üzləşmiş insanlar idi. Lakin onlar təkcə iqtisadi 

çarəsizliklə üzləşmiş insanlar deyildilər.   

 

Mən hiss edirəm ki, Azərbaycanda hökumət daxilində cəmiyyətin 

liberallaşdırılması və müasirləşdirilməsi və təhsil sistemində islahatların 

aparılması, məsələn uşaqlara aydın şəkildə düşünməyi öyrətmək ehtiyacını 

dərindən qəbul edən sərbəst düşüncəli dövlət rəsmiləri vardır. Aydın düşüncəli 

dövlət rəsmiləri vardır ki, onlar azad iqtisadiyyat yaratmaq, daha çox imkanlar 

təmin etmək və hakimiyyəti, iqtisadi və siyasi hakimiyyəti bütövlükdə cəmiyyət 

nümayəndələri arasında paylaşdırmağa ehtiyac olduğunu dərk edirlər.    

 

Mühüm hüquqi islahatlar istiqamətində Prezident Administrasiyası, Parlament, 

vətəndaş cəmiyyəti və Birləşmiş Ştatlar kimi beynəlxalq dostlar arasında çox güclü 

əməkdaşlıq vardır. Lakin bir çox insanlar vardır ki, onlar bu cür irəliyə doğru atılan 

addımları dəstəkləmirlər. Bu baxımdan bizim işimiz hökumət, vətəndaş cəmiyyəti, 

mediada olan və bu cür islahatları qəbul edən və mümkün olduğu qədər bu cür 

islahatları daha sürətlə həyata keçirməyə can atan insanlarla birlikdə çalışmaqdır, 

necə ki, Dağlıq Qarabağ məsələsində olduğu kimi cəmiyyət daxilində də hər hansı 

status-kvo yoxdur. Reallıq daima dəyişikliyin bir formasıdır.   

 

“Azadlıq” Qəzetinin sualı, Seymur Həzi:  Cənab Səfir, siz Azərbaycanda qısa 

müddət ərzində çalışdınız. Sizin bir çox bəyanatlarınız yaddaşlarda qalmışdır. Biz 

bilirik ki, Prezident Obama Azərbaycan Prezidentinə göndərdiyi məktubunda 

ABŞ-Azərbaycan əlaqələrində bir çox problemlərin olduğunu qeyd etmişdir və öz 

cavab məktubunda Prezident İlham Əliyev də bu problemlərin mövcudluğunu və 

onların həll olunmasının vacibliyini təsdiq etmişdir. Birləşmiş Millətlər 



Təşkilatının Baş Assambleyasında bir çox xarici ölkələr, o cümlədən Azərbaycan 

kəskin tənqid edildi və bundan sonra Prezident Obama və İlham Əliyev arasında 

görüş baş tutdu. Danışıqlar da bu kontekstdə aparıldı.   

 

Sualım ondan ibarətdir ki, iki ölkə arasında mövcud olan problemlər həll edildimi? 

Siz Türkiyə və Azərbaycan arasında qaz razılaşması ilə əlaqədar olaraq bir uğur, 

bir nailiyyət barəsində qeyd etdiniz. Bilmək istərdim ki, bu nailiyyət Birləşmiş 

Ştatların ayağına yazılırmı?  

 

Səfir Brayza: İlk öncə mən bu il burada, istər demokratik islahatlar, iqtisadi 

islahatlar, enerji və ya təhlükəsizlik sahəsində müşahidə etdiyim bir sıra 

nailiyyətlər və ya tərəqqi elementləri haqqında kifayət qədər ətraflı danışdım və bu 

baxımdan bizim birlikdə əldə etdiklərimiz barəsində bundan əvvəl qeyd etdiklərimi 

bir daha yadınıza salmaq istərdim.    

 

Enerji sahəsində qeyd etmək istərdim ki, uğur bütövlükdə Azərbaycan, Türkiyə və 

boru xəttinin çəkilməsində iştirak edən şirkətlərə məxsusdur. Cənub Dəhlizi 

vasitəsilə nəql ediləcək təbii qazın hər hansı bir hissəsi heç bir vaxt Birləşmiş 

Ştatlar tərəfindən istehlak edilməyəcəkdir. Burada ixrac marşrutunun işlənib 

hazırlanmasında və ya Şahdəniz Yatağındakı təbii qaz istehsalında əsas rol 

oynayan hər hansı iri həcmli Amerika şirkəti iştirak etmir.  

 

Bu baxımdan bizim rolumuz birbaşa xarakter daşımır. Bizim rolumuz kənardan 

tərəflərə razılaşmaya nail olmaqda kömək etmək və bir-birini bir qədər də daha 

yaxşı anlamağa kömək etməkdən ibarət olmuşdur. Düşünürəm ki, biz bu işin 

öhdəsindən son dərəcə yaxşı gəldik.   

 

Mən öz əvvəlki rəhbərimə, dərin hörmət bəslədiyim bir insana, Səfir Riçard 

Morninqstara tərəflərə öz uğuruna nail olmaqda göstərdiyi köməkliyə görə 

minnətdarlığımı bildirirəm.  

 

“ANS TV”-in sualı, Lamiyə:  Cənab Səfir, siz bir qədər əvvəl qeyd etdiniz ki, 

Əfqanıstanla əlaqədar olaraq ABŞ və Azərbaycan ortaq strateji maraqlara 

sahibdirlər. İki gün bundan əvvəl Azərbaycan NATO təyyarələrinin Azərbaycanın 

hava məkanından keçməklə Əfqanıstana uçmasına icazə vermədi. Necə 

düşünürsünüz sizcə bu düzgündürmü və bundan sonra Birləşmiş Ştatların mövqeyi 

necə olacaqdır? Şayiələr gəzir ki, siz fəaliyyətinizi başa vurduqdan sonra Bakıda 

qalıb burda yaşayacaq və işləyəcəksiniz.  

 



Səfir Brayza:  Birinci sualınıza cavab verməzdən əvvəl “Silk Ways” Hava Xəttinə 

məxsus olan “İlyuşin 76” təyyarəsinin səhv etmirəmsə bu ilin iyul ayının 8-də 

Baqram Hava Limanına enərkən qəzaya uğramış heyətini bir dəqiqəlik sükutla yad 

etmək istərdim. Bu cəsur insanlar Əfqanıstandakı dəyişikliklərin həyata 

keçməsində bizimlə əməkdaşlıq edərkən öz həyatlarını qurban verdilər və bu bizim 

yerdə mübarizə aparan bütün əsgərlərimiz üçün böyük əhəmiyyət kəsb edir. Biz 

əbədi olaraq onlara və onların ailələrinə borcluyuq.     

 

Azərbaycan üzərindən uçmağa razılıqla əlaqədar olaraq, əslində düşünmürəm ki, 

bu düzgün informasiyadır. Mən Azərbaycanın icazə verməməsi barədə heç nə 

eşitməmişəm. Mən eşitmişəm ki, Azərbaycan hökuməti Azərbaycan ərazisindən 

keçməklə həyata keçirilən uçuşlara verilmiş icazə prosedurlarını yenidən nəzərdən 

keçirmək istəyir. Bu məsələ hazırda müzakirə olunur.  

 

Mənim öz gələcəyimə gəldikdə xeyr, mən bu şəhəri sevirəm, lakin mən Bakını tərk 

edib, sonradan burda işləməyə başlamağı planlaşdırmıram. Mən tezliklə 

Vaşinqtona qayıtmağa hazırlaşıram, çünki qeyri-adi möcüzə nəticəsində Birləşmiş 

Ştatların Senatının səsverməyə qərar verməsi, tətildən qayıdıb səsvermə keçirməsi 

və ya səsverməyə icazə verməsi baş verməzsə mən növbəti həftə yanvarın 3-də 

yeni Konqres işinə başlayana qədər ölkəni tərk etməliyəm.   

 

Tərcüməçi:  [Aydınlıq gətirir] Möcüzə nəticəsində ABŞ Senatı səsvermə keçirir 

və siz -- 

 

Səfir Brayza:  Bu baş vermədiyi halda mən Səfir kimi növbəti Konqres öz işinə 

yanvarın 3-də başlayana qədər Azərbaycanı tərk etməliyəm. 

 

Əgər qanunla müəyyən olunarsa mən Azərbaycanı tərk etməliyəm, mən 

Vaşinqtona qayıdacağam. 

 

“Yeni Musavat”ın sualı, Elşad Paşasoy:  Cənab Səfir mən sualımı sizə keçmiş 

Həmsədr [ATƏT-in Minsk Qrupu] kimi verirəm. Bildiyiniz kimi son vaxtlar 

Türkiyə və Azərbaycan tərəfindən Fransanın Minsk Qrupundan kənarlaşdırılması 

təklif edilmişdir. ABŞ da bu yaxınlarda Ermənistan və Qarabağ separatçılarına 

yardım göstərmişdir. Bu ölkə də [ABŞ] bizim ölkəmizin ərazi bütövlüyünə səs 

vermədi və ölkəmizin ərazi bütövlüyünü təsdiq etməkdən çəkindi və bəzi ölkələr 

qondarma erməni soyqırımının inkar edilməsinə görə cinayət cəzasının verilməsini 

nəzərdə tutan qanunu qəbul edirlər. Sizcə bu kontekstdə Ermənistanı de-fakto 

təcavüzkar ölkə kimi tanımayan, əksinə ona maliyyə dəstəyi göstərən Vaşinqtonun. 

ABŞ-ın Minsk Qrupunun üzvü olmaq haqqı varmı? Minsk Qrupu prosesi bütün bu 



faktları nəzərə almaqla Dağlıq Qarabağa sülh yolu ilə davamlı həll yolunu gətirə 

bilərmi? 

 

Səfir Brayza:  Bəli və bəli. Məncə sualın məğzində səslənən Birləşmiş Ştatların 

Minsk Qrupunda olmaq haqqı yoxdur demək tamamilə ədalətli və ya düzgün 

deyildir. Biz Minsk Qrupunda iştirak edirik ona görə ki, bunu bizdən xahiş ediblər 

və biz ədalətliyik və bitərəfik və öz təcrübəmə əsaslanıb deyə bilərəm ki, biz 

tərəflərin razılığa nail olması istiqamətində uzun yol qət etməsinə nail olmuşuq.  

 

Lakin sizin sualınızın mahiyyəti tamamilə faktlara əsaslanmır. İlk öncə Birləşmiş 

Ştatlar heç bir vaxt Birləşmiş Millətlər Təşkilatının Baş Assambleyasında 

Azərbaycanın ərazi bütövlüyünün əleyhinə səs verməyib. Biz bütün tərəflərlə 

birlikdə hər bir kəs üçün münasib ola biləcək bir formulun üzərində fəal 

çalışdığımız dövrdə xüsusi bir qətnamənin əleyhinə səs vermişdik. Vasitəçinin işi 

belədir. Lakin biz heç bir halda Azərbaycanın ərazi bütövlüyünün əleyhinə səs 

verməmişik. Əslində ərazi bütövlüyü danışıqlar yolu ilə müzakirə olunan ədalətli 

sülh razılaşmasının üç təməl daşından biri olmalıdır.     

 

Həmsədrlər kimi biz iki ölkənin prezidentinə ərazi bütövlüyü, eləcə də öz 

müqəddəratını həll etmə, eləcə də güc tətbiq etməmə kimi prinsipləri özündə ehtiva 

edən formul üzərində müzakirə aparmaqda kömək etmişik.   

 

Fransanın Minsk Qrupunda olmasına gəldikdə, birincisi mən Azərbaycanın 

Fransanın Minsk Qrupundan kənarlaşdırılmasını istədiyini eşitməmişəm. 

Türkiyədə müəyyən bəyanatlar səslənə bilər, lakin mən Azərbaycan rəsmilərindən 

bu barədə heç nə eşitməmişəm.   

 

Bu baxımdan Fransa hazırda Minsk Qrupunu üzvüdür və mən tam ümid edirəm ki, 

bu mövqedə qalacaqdır.    

 

“Exo” Qəzetinin rus dilində sualı: İran tərəfinin Xəzər Dənizində güman edilən 

addımına qarşı ABŞ-ın reaksiyası barəsində sual verir.  

 

Səfir Brayza: Hər bir diplomat kimi mən də İranın Xəzər Dənizində hərbi 

fəaliyyət həyata keçirməsi və Birləşmiş Ştatların buna necə reaksiya verəcəyi 

barədə ritorik suala cavab verməyəcəm. Mən bu suala cavab verə bilmərəm.  

 

Onu deyə bilərəm ki, əlbəttə dünyanın hər bir yerində Azərbaycanın müstəqilliyi, 

onun suverenliyi və onun ərazi bütövlüyünü yaxından dəstəkləyənlərdən biri də 

bizik. Hətta bizim həllinə səy göstərdiyimiz Dağlıq Qarabağ münaqişəsinin həlli də 



özündə ərazi bütövlüyü, öz müqəddəratını müəyyən etmə və gücdən istifadə 

edilməməsini ehtiva edir.   

 

Azərbaycan kiçik bir məkanda yerləşən xüsusi bir ölkədir, müəyyən qədər ona 

görə ki, dünyada İran və Rusiya ilə həmsərhəd olan yeganə ölkədir. Azərbaycan 

həm də çox xüsusi ölkədir, enerji və Əfqanıstan məsələsini kənarda qoysaq, çünki 

bu əhalisinin əksəriyyəti müsəlmanlardan ibarət olan, Şiə əhalisinin üstünlük təşkil 

etdiyi, lakin eyni zamanda müxtəlif dinlərin qovuşduğu dünyəvi dövlətdir. Özünün 

hazırkı və gələcək təqdirəlayiq iqtisadi uğuruna nail olduqca o qərar vermişdir ki, 

onun müstəqilliyi və təkcə çiçəklənməsi deyil, eyni zamanda müstəqilliyi də onun 

bu boru xətləri və digər daşınma marşrutları vasitəsilə Avro-Atlantik icmaya fiziki 

bağlılığından asılıdır.    

 

Azərbaycan bütün bu istiqamətlərdə uğur əldə etdikcə və hərtərəfli islahatlar 

davam etdikcə çox güman ki, qonşuluqdakı bəzi insanlar narahat olurlar ki, 

Azərbaycanın uğuru bu bölgədəki insanları da ruhlandıra bilər və bundan əlavə 

onlar da çatışmayan, sizin burda malik olduğunuz kimi fayda əldə etmək istəyə 

bilərlər.  

 

Təşəkkür edirəm.  

 

# # # # 
 


